
D U A

Naibu Spika (Mhe. Anne S. Makinda) Alisoma Dua

MASWALI KWA WAZIRI MKUU

NAIBU SPIKA: Waheshimiwa Wabunge. Leo ni siku ya Alhamisi, siku ambayo tunakuwa na nusu saa ya kumuuliza maswali ya papo kwa papo Mheshimiwa Waziri Mkuu. Nina waulizaji maswali wengi, tutakwenda kadri ya muda utakavyofikia. Kwanza kabisa, namwita Mheshimiwa Mudhihir M. Mudhihir, Mbunge wa Jimbo la Mchinga atakayeuliza swali la kwanza. 


MHE. MUDHIHIR M. MUDHIHIR: Mheshimiwa Naibu Spika, nakushukuru kwa kunipa nafasi. Kwa kuwa Meneja wa TANROADS Mkoa wa Lindi, bila ushauri wa Bodi ya Barabara ya Mkoa na bila idhini ya Wizara ya Ujenzi, aliamua kupindisha barabara ya Mkoa kipande cha kijiji cha Milola kupitia Mputwa hadi Wilaya ya Ruangwa; na kwa kuwa uamuzi huu umekitenga kabisa kijiji hiki cha Mputwa umbali wa kilomita 25 kutoka Makao Makuu ya Tarafa, kijiji ambacho kina shule, kina zahanati, kina ghala na kina mradi wa maji, uamuzi ambao unapelekea wanakiji hao sasa kuzikimbia huduma hizo za msingi na kufuata barabara; Je, Serikali kupitia kwako Mheshimiwa Waziri Mkuu, itaona busara leo humu kutoa tamko la kuirejesha barabara ile badala ya kusema barabara ile ina gharama kubwa ya matengenezo kwa kuwa Serikali yetu haikimbii gharama bali inafuata watu? Asante sana!


NAIBU SPIKA: Mheshimiwa Waziri Mkuu, kama utaweza kujibu!


WAZIRI MKUU: Mheshimiwa Naibu Spika, naomba nimjibu ndugu yangu Mheshimiwa Mudhihir swali lake kama ifuatavyo:- Mheshimiwa Naibu Spika, ningeweza kabisa nikatoa tamko la kufanya marekebisho katika matengenezo ya barabara hiyo, lakini nasita kufanya hivyo kwa sababu sina maelezo ya kutosha juu ya sababu zilizofanya uamuzi huo ukabadilika. Lakini, niongeze vile vile kwamba kama alifanya uamuzi huo yeye peke yake bila kushirikisha Bodi ya Barabara ya Mkoa, ni dhahiri kabisa Mkoa mna kila sababu ya kutoa malalamiko kwangu na kwa Serikali kwa ujumla. Naomba nikuahidi Mheshimiwa Mudhihir kwamba, nipe muda nilifanyie kazi na niweze kupata maelezo ya kina kwa nini amefanya hivyo na nitakupa majibu kwa maandishi. (Makofi)

NAIBU SPIKA: Asante! Tunaendelea na Mheshimiwa… Leo mtatambua kwamba Kiongozi wa Kambi ya Upinzani, bahati mbaya ameenda kwenye msiba ndio maana hatujaanza na yeye, maana Kanuni zetu zinasema kama hayupo, mtu mwingine hawezi kuuliza kwa niaba yake. Mheshimiwa Mohamed Missanga, swali linalofuata! Maswali yawe ya Kitaifa!


MHE. MOHAMED H. MISSANGA: Mheshimiwa Naibu Spika, nashukuru. Mheshimiwa Waziri Mkuu, kwa kuwa Serikali ya Awamu ya Nne imedhamiria kuendeleza na kuboresha elimu na hasa elimu ya Sekondari hapa nchini; na kwa kuwa Serikali na wananchi wameshirikiana, wamejenga Sekondari katika kila Kata walau moja, sisi Singida kule kila Kata ina Sekondari mbili, zingine tatu ili kuwezesha watoto wote wanaofaulu darasa la saba waende Form One. Lakini, kwa kuwa baadhi ya watoto wanaofaulu kwenda Form One wanakosa masomo kwa sababu ya ada ya shilingi 20,000/=; Je, Serikali haioni sasa ni wakati muafaka kuangalia upya Sera yake ili kuwawezesha wale watoto wanaokosa nafasi kwa sababu ya ada tufute hii ada ya shilingi 20,000/= na watoto wasome bure au kwa kulipiwa na Serikali kuanzia Form One mpaka Form Four? (Makofi)

WAZIRI MKUU: Mheshimiwa Naibu Spika, ninamshukuru sana Mheshimiwa Missanga kwa swali lake zuri, na mimi nina hakika ni mawazo ya Watanzania wengi kwamba pengine ingekuwa hivyo ingesaidia zaidi. Lakini, Serikali imelazimika kufanya hivyo si kwa kupenda. Kwa upande mmoja ni kutokana na ukweli kwamba Serikali peke yake haiwezi kumudu kubeba mzigo mkubwa kama huu wa kujenga shule zote za Sekondari na kuwasomesha watoto hawa bure, ndiyo maana tukaomba wananchi kwa kutambua kwamba ni kweli bado sehemu kubwa ni maskini. Lakini, shilingi 20,000/= kwa mwaka kwa maana ya shilingi 10,000/= muhula mmoja, 10,000/= muhula wa pili, tuliamini ni kiwango ambacho kingeweza kabisa kubebwa na Mtanzania. Sehemu kubwa kwa kweli ya ada ya mwanafunzi inagharamiwa na Serikali yenyewe. Kwa hiyo, naomba niendelee kuwasihi sana Watanzania kwa kutambua umuhimu wa elimu, jambo hili tulipe umuhimu mkubwa, hicho kidogo ambacho Serikali imewaomba wachangie, tuwaombe waendelee kuchangia. Mheshimiwa Naibu Spika, lakini, kwa upande mwingine, naomba niseme tu kwamba, Serikali imejiwekea vile vile mpango mzuri wa kusaidia wale watoto ambao wazazi wao kwa dhati kabisa ni maskini. Kwa hiyo, tunatenga fedha kila mwaka ndani ya Serikali Kuu, lakini vile vile hata kupitia Serikali za Mitaa, na mimi najua hata Wabunge wengi mnachukua jukumu la kuchangia watoto hawa katika juhudi hizo za kusaidia. Kwa hiyo, naomba wote tuendeleze juhudi hizo kwa nia ya kusaidia Taifa letu. 
MHE. MOHAMED H. MISSANGA: Mheshimiwa Waziri Mkuu, kwa kuwa, kimsingi elimu ya darasa la saba imepitwa na wakati na jirani zetu wakati mwingine wanatucheka sisi Tanzania na elimu ya darasa la saba; na kwa kuwa baadhi ya sababu ambazo zilikuwa zinapelekea walau watoto waishie darasa la saba ni ukosefu wa shule za Sekondari za kutosha. Maadamu sasa tumejenga Sekondari na tunaendelea kujenga Sekondari za kutosha, hivi kuna kigugumizi gani cha kuifanya elimu ya chini ya mtoto wa Kitanzania iwe darasa la kumi na mbili? (Makofi)

WAZIRI MKUU: Mheshimiwa Naibu Spika, swali lenyewe kidogo la kisekta, mimi si Waziri wa Elimu, Waziri Mkuu wa mambo ya jumla sana. Lakini, nakumbuka swali hili limewahi kuulizwa tena na tukatoa maelezo. Lakini, nitajaribu kuzungumza na Waziri wa Elimu pengine wapate fursa ya kuja kutoa maelezo ya Kiserikali kuonyesha tu nia yetu ni nini katika hatua hii tuliyonayo na kwa maana hili unalotaka kuuliza Serikali, tuone kama tuna maelezo kwa nini tusifanye Kidato cha Nne kuwa ndiyo kiwango cha elimu ya msingi inayotakiwa.
MHE. ANNA MAULIDAH KOMU: Mheshimiwa Naibu Spika, nashukuru sana kwa kunipatia hii nafasi. Swali langu ni dogo tu Mheshimiwa Waziri Mkuu. Nchi hii tumejitawala takriban miaka 40 iliyopita, tumshukuru Mwenyezi Mungu tuko katika hali ya usalama kabisa na tuendeleze hali hii hivyo hivyo. Lakini, haki ya msingi ya binadamu yeyote mbele ya Mwenyezi Mungu ni Msahafu na Biblia na haki ya msingi ya mwananchi katika nchi yake ni Katiba. Swali; naomba unijulishe kuna matatizo gani ambayo yanafanya raia wa nchi hii wasiweze kupata Katiba, wanahangaika sana kuzitafuta na hiyo inaleta kwamba hawaelewi haki zao za msingi. Msahafu na Biblia tunapata mpaka kule chini, lakini kuna tatizo gani na hizi Katiba? Asante! (Makofi)
WAZIRI MKUU: Mheshimiwa Naibu Spika, naomba kumjibu Mheshimiwa… tena mama yangu nakuheshimu sana na nakushuru sana kwa swali zuri sana hilo. Hakuna tatizo lolote la upatikanaji wa Katiba hizi hata kidogo. Mpiga Chapa Mkuu wa Serikali ndiye mwenye jukumu la kuchapisha Katiba hizi, na Katiba hizi kwa kawaida zinapatikana katika maduka yanayouza vitabu hivi kupitia huyo Mpiga Chapa Mkuu wa Serikali. Sasa kama kuna upungufu, tutamwagiza achape nyingi zaidi ziwekwe kwenye maduka ambayo yeye anauza Katiba hizi ili Mtanzania yeyote aweze kuzipata bila tatizo lolote. (Makofi)
MHE. ANNA MAULIDAH KOMU: Mheshimiwa Waziri Mkuu, tunapoapishwa hapa Bungeni sisi Wabunge huwa tunapewa nakala za Katiba. Ombi; naiomba Serikali kwa kupitia kwako, tutoe Katiba tunapowaapisha Madiwani, hata tunapoapisha Wenyeviti wa Vijiji na Mitaa hata kama tutaacha Vitongoji ili iweze kusaidia na wao kuelewa wanatakiwa wafanye nini kwa wananchi wao. 

WAZIRI MKUU: Mheshimiwa Naibu Spika, naomba nijibu swali la nyongeza la Mheshimiwa Komu kama ifuatavyo:- Tutajitahidi, tutazingatia ushauri wako, ingawa nina hakika hatuwezi kwenda kwa speed ya mara moja kwa sababu idadi ya Wenyeviti ni zaidi ya 10,000. Kwa maana ya Kata kwa Madiwani, unajua mwenyewe tuna Madiwani karibu 4,000. Lakini, tutajitahidi tuone linalowezekana angalau kwa kuanzia katika ngazi ya Madiwani. (Makofi)
MHE. LUCY F. OWENYA: Mheshimiwa Naibu Spika, nashukuru. Nina swali dogo tu kwa Mheshimiwa Waziri Mkuu. Hivi karibuni, kumekwepo na taarifa kutoka vyombo vya habari vikisaidia kuchangisha fedha kwa ajili ya matibabu ya Watanzania. Kwa mfano, mtoto aliyekatwa mguu kwa ugonjwa wa saratani alikuwa anatakiwa apewe mguu wa bandia. Ningependa kujua, Je, Serikali ina msimamo gani kutibu watu kama hawa?

WAZIRI MKUU: Utaniwa radhi sikusikia vizuri, sijui kwa nini! Naomba urudie tena kidogo, usogeze mic kidogo!

NAIBU SPIKA: Naomba urudie tena Mheshimiwa Lucy Owenya!

MHE. LUCY F. OWENYA: Nilikuwa nasema hivi, vyombo vya habari hivi karibuni vimekuwa vikisaidia kuchangisha fedha kwa ajili ya Watanzania ambao wanahitaji msaada, kwa mfano; kijana aliyekatwa mguu kwa ugonjwa wa saratani alikuwa anatafuta fedha kwa ajili ya kuwekewa mguu bandia. Nilitaka kujua, Je, Serikali ina msimamo gani kusaidia kutibu wagonjwa kama hawa pamoja na kuwasaidia kwa sababu siyo watu wengi sana wenye kuhitaji msaada kama huu. Serikali ina msimamo gani katika matibabu yao?
WAZIRI MKUU: Mheshimiwa Naibu Spika, namshukuru sana Mheshimiwa Lucy Owenya kwa swali lake. Wagonjwa wote kwa ujumla wa Tanzania, inapokuwa ni ugonjwa ambao unahitaji msaada wa Serikali kwa asilimia mia moja, huwa tunafanya hivyo. Kubwa tu ni kwamba inabidi ufuate utaratibu kupitia Wizara yetu ya Afya na ikithibitika kwamba ugonjwa huo ni ugonjwa ambao sisi tunajua tunaweza kuubeba, tunafanya hivyo bila matatizo yoyote. Lakini, nadhani suala lako ni pana zaidi kidogo kwa maana kwamba pengine ingekuwa vizuri Serikali ikawa na mpango mahsusi wa kuweza hata kuwajua tu watu wa namna hii wako wapi, tuweze kuona utaratibu badala ya kungoja mtu mmoja mmoja case itokee. Kwa hiyo, nadhani ushauri ni mzuri. Tutajihidi tuone kama tunaweza kuainisha aina hii ya wagonjwa kwa lengo la kuwa na mpango madhubuti zaidi kuliko ilivyo sasa. (Makofi)

MHE. HASNAIN G. DEWJI: Mheshimiwa Naibu Spika, nataka nimuulize Mheshimiwa Waziri Mkuu. Mnamo mwaka 1983, kulitokea zoezi la kukamata wahujumu wa uchumi (Economic Saboteurs) na wakati huo watu wengi walikuwa na hatia na wengine walikuwa hawana hatia ya uhujumu huo. Mheshimiwa Waziri Mkuu wengi wamepoteza mali zao na hao ambao walikuwa hawana hatia na vielelezo vipo, mpaka leo Mheshimiwa Waziri Mkuu hawajalipwa fidia kwa hasara walizopata. Je, Serikali ya Awamu ya Nne inasemaje kuhusu kuwalipa hao ambao wengine ni wapiga kura wangu wa Jimbo langu na wengine wameathirika kimaisha na kiuchumi. Nakuomba unijibu swali hilo Mheshimiwa Waziri Mkuu!

NAIBU SPIKA: Aliwahi kujibu kwa siku za karibuni, lakini Mheshimiwa Waziri Mkuu!

WAZIRI MKUU: Mheshimiwa Naibu Spika, naomba nimjibu Mheshimiwa Dewji swali lake kama ifuatavyo:- Ni kweli kabisa mwaka alioutaja 1983 kulikuwa na zoezi hilo kubwa, nakumbuka lilitikisa nchi nzima. Walikamatwa watu wengi, baadhi yao walionekana hawana hatia, wengine walionekana wana hatia na wakatiwa hatiani na kupewa adhabu zinazostahili. Lakini, baada ya zoezi lile kama utakumbuka Mheshimiwa Dewji, Serikali ilijirudi tena na kuamua kurejea tena zoezi lile kwa maana ya kujiridisha kwamba wale ambao walionekana kweli walikuwa si wahalifu, isipokuwa tu kwa sababu ya zoezi lenyewe lilivyokuwa kubwa, basi Serikali angalau iwalipe kifuta machozi. Na zoezi lile limefanyika, kama kumbukumbu yangu itakuwa sahihi, nadhani mpaka mwaka 1995 hivi au 2000 ndipo Serikali ikasema kama mpaka leo hakuna watu zaidi, basi zoezi hili tunasitisha. Kwa hiyo, tukawa tumeamua kulisitisha kwa nia nzuri, tukiamini kwamba wote waliokuwa na matatizo ya kweli, wameshughulikiwa na mambo yamekwisha. 
Mheshimiwa Naibu Spika, sasa siwezi nikamkatalia hilo analolisema, lakini najua nitapata taabu sana kumwomba Rais akubali baada ya uamuzi ule kwa sababu inawezekana tukaanza tena kesi zaidi ya miaka, 20 sasa, kuweza kuwa na ushahidi wa ukweli wakati mwingine si rahisi. Lakini, kama unaye mtu ambaye unasema genuinely ana tatizo, niletee, tutaweza kuangalia kesi yake tuone kama tunaweza kumsaidia.


MHE. GODFREY W. ZAMBI: Mheshimiwa Naibu Spika, nashukuru. Nimuulize swali Waziri Mkuu. Mheshimiwa Waziri Mkuu, nalazimika kukuuliza swali hili pamoja na kwamba linaonekana kama la kisekta, lakini wewe ndiye msimamizi wa shughuli za Serikali hapa Bungeni na kwa nchi nzima kwa ujumla na inapoonekana kwamba jambo Wizara pengine inashindwa kulipeleka, inabidi tukuulize wewe. Mheshimiwa Waziri Mkuu, Shule ya Sekondari Iyunga iliyoko Mbeya ilifungwa wiki mbili kabla ya muda wake wa kawaida kwa sababu ya chakula na wanafunzi wa Shule ile hawakufanya mtihani. Lakini pia, baada ya shule nyingine kufunguliwa, bado hadi leo, Shule ile ya Sekondari Iyunga haijafunguliwa kwa sababu zile zile kwamba shule haina chakula na wale wanaopeleka chakula pale shuleni wanadai shule shilingi milioni 570 mpaka leo. Hivi Serikali inatamka nini wakati tunalenga kuboresha elimu, bado tunawaweka hawa watoto miezi miwili karibu na nusu nyumbani, tunategemea wapate elimu ya namna gani na sasa Serikali inatoa tamko gani kwa mambo haya ambayo yanaelekea kudidimiza elimu ya watoto wetu?

WAZIRI MKUU: Mheshimiwa Naibu Spika, naomba kumjibu Mheshimiwa Zambi swali lake kama ifuatavyo:- Kwanza, tunaomba radhi kwa hilo lililotokea kama watoto walifika mahali wakashindwa kufanya mtihani kwa sababu alizozieleza. Mimi nasema tunawaomba radhi sana wazazi wale na hata vijana wenyewe ambao tuliwanyima hiyo fursa. Lakini, inawezekana ilikuwa ni kutokana na hali halisi iliyojitokeza wakati huo, isingaliwezekana pengine kutatua jambo hilo kwa haraka, labda busara ikaonekana tufanye hivyo. Lakini, linalotia simanzi zaidi ni kwamba bado limeendelea na kwamba mpaka leo bado shule ile haijafunguliwa. Najua tuna matatizo haya mengi, lakini tumejitahidi sana kama Serikali kujaribu kuyapatia ufumbuzi na shule nyingi zimeanza tena kufunguliwa na watoto kusoma. Kwa hili la Shule ya Sekondari ya Iyunga, Mheshimiwa Zambi basi naomba uniachie, maana nikiagiza, haitasaidia. Naomba uniachie mwenyewe, nitalishughulikia na Waziri wa Elimu na mimi nina hakika tutakupa jibu haraka inavyowezekana. (Makofi)

NAIBU SPIKA: Asante! Naona tuendelee kwa sababu amesema atafanya hivyo. Ndiyo! 

MHE. GODFREY W. ZAMBI: Mheshimiwa Naibu Spika, lipo la msingi. Lipo la msingi! Mheshimiwa Waziri Mkuu, kwanza, nakushukuru sana kwa majibu hayo! Lakini, pia jana niliongea na Afisa Elimu wa Mkoa wa Mbeya pamoja na RAS, wakasema kwamba wanafikiria wawaombe Walimu wafundishe kwa muda wa ziada ili watoto hawa watakapoanza elimu, waweze kufidia muda uliopotea. Lakini kuna jambo la Walimu kufundisha muda wa ziada na yeye alisema watawaomba; Je, Serikali itakuwa tayari sasa walimu watakapofundisha muda wa ziada wawe tayari pia kuwalipa?


NAIBU SPIKA: Ataongea na Waziri wa Elimu kwa maswali uliyouliza!


MHE. SALIM HEMED KHAMIS: Mheshimiwa Naibu Spika, nakushukuru. Kwa kuwa dhana nzima ya kuweka Wakala ni kuongeza ufanisi na kupunguza gharama. Hivi sasa marekebisho ya Daftari la Wapiga Kura yanafanywa na Tume ya Uchaguzi ambayo ingetakiwa kupata taarifa zote kutoka kwa Wakala anayeitwa RITA ambaye anaweka Takwimu za Vizazi na Vifo. Lakini, katika suala la Vitambulisho vya Uraia, Serikali imeunda Wakala mwingine anayeitwa NIDA ambaye kwa kweli hawezi kufanya kazi yoyote bila kupata taarifa kutoka kwa RITA. Kwa kuwa RITA ina mtandao nchi nzima, kwa nini Serikali isitumie RITA, isiiwezeshe RITA kufanya kazi hii ya Vitambulisho vya Uraia badala yake inatumia NIDA ambayo haina uwezo wowote? Je, hii ni sera sahihi ya kutumia fedha za walipa kodi wa nchi hii? (Makofi)

WAZIRI MKUU: Mheshimiwa Naibu Spika, kwanza, namshukuru sana Mheshimiwa Khamis, aliposimama nikaanza kutetemeka, lakini, bahati nzuri hakunipeleka huko. Lakini, naomba nikubaliane na Mheshimiwa Khamis, RITA kwa kweli ndiyo chombo ambacho tunafikiri kinaweza kikafanya kazi hiyo kwa umakini mzuri zaidi. Na kama bado kuna hiyo hali ya kutoeleweka eleweka juu ya zoezi hili au nani hasa afanye zoezi hili, tutazungumza na Waziri wa Sheria ambaye ndiye tumempa hiyo kazi ya kusimamia eneo hilo. Na mimi nafikiri tutafaulu tu, usiwe na mashaka. (Kicheko)

NAIBU SPIKA: Atazungumza na Waziri wa Sheria! Ehe, nini zaidi?


MHE. SALIM HEMED KHAMIS: Katika zoezi la marekebisho ya Daftari la Wapiga Kura, Tume ya Uchaguzi inatumia utaratibu gani kuhakikisha kwamba inapofika 2010 inajua kwamba Mr. X atakuwa na haki au hatakuwa na haki ya kupiga kura au Mr. Y atakuwa hayupo kabisa kwenye Daftari lile. Mnatumia utaratibu gani kufanikisha shughuli hiyo?

NAIBU SPIKA: Jamani, tena Waziri Mkuu aingie kwenye…

WAZIRI MKUU: Mheshimiwa Naibu Spika, zoezi hili la kurekebisha Daftari la Wapiga Kura liko katika hatua mbili kubwa. Sasa hivi ni hatua ya kwanza ambapo tunapitia kama unavyoona kwenye matangazo ya luninga na tunajaribu kupata takwimu zote za msingi na zoezi lile sambamba linakwenda linarekebishwa. Lakini, kabla ya 2010 tutalazimika tena kufanya zoezi la uhakiki ili tuwe na uhakika kwamba ifikapo wakati wa Uchaguzi, majina yatakayokuwepo kwa kweli yatakuwa ndio yale ambayo tulikuwa mpaka dakika ya mwisho tumeyapata. Sasa inawezekana kwamba dakika zile za mwisho ukakuta pengine mtu mmoja amehama, amehamia sehemu nyingine, amekwenda nje ya nchi, hilo linawezekana. Lakini, sidhani kwa utaratibu tulio nao, kama hilo litaleta tatizo kubwa sana, kwanza watakuwa ni wachache na itakuwa ni rahisi vile vile kuwatambua kwa sababu ya utaratibu uliopo hivi sasa. 


MHE. HAJI JUMA SEREWEJI: Mheshimiwa Naibu Spika, asante sana! Mheshimiwa Waziri Mkuu, kwa kuwa kero za Muungano ni jambo la muda mrefu na kwa kuwa hivi sasa vikao vyake vinafanyika kwa Mheshimiwa Makamu wa Rais wa Jamhuri ya Muungano; Je, vikao vingapi vimeishafanyika na mambo gani yaliyozungumzwa na kutatuliwa na vikao hivyo vitaendelea kwa muda gani kwa mwaka mmoja, yaani vitakaa mara ngapi kwa mwaka? Asante! 

WAZIRI MKUU: Mheshimiwa Naibu Spika, naomba nimjibu Mheshimiwa Mbunge swali lake kama ifuatavyo:- Kwanza, nianze na hili la pili kwamba vikao hivi vitaendelea kwa muda gani. Vikao hivi vitaendelea kwa muda wote kwa kadri itakavyoonekana ni lazima kwa upande mmoja kwa sababu masuala haya ya Muungano yataendelea kuzungumzwa tu mpaka tutakapoona kwamba zile kasoro ambazo ni za msingi zimemalizika. Lakini, bado, mimi nadhani kwa nature ya Muungano ulivyo, hata ukiondoa yale matatizo ambayo tunasema ni kero za Muungano, umuhimu wa kuendelea kuzungumza kindugu kati ya pande hizi zote mbili, bado ni vizuri ukaendelea kuwepo. Lakini, kuhusiana na swali la kwanza, mara tu baada ya uteuzi wa Baraza la Mawaziri kufanywa na Rais, kikao kimoja kimefanyika mpaka sasa na bahati nzuri na mimi nilishiriki hivi karibuni pale Dar es Salaam na inawezekana baadhi yetu pengine ni wajumbe. Lakini, ukiniambia ni mambo gani yalizungumzwa, pengine sintaweza kwa kweli kwa dakika hii kwa sababu sina takwimu zote. Lakini, tulichofanya katika kikao kile, kwanza ilikuwa ni kupokea taarifa ya vikao vile ambavyo wenzetu walivifanya, Waziri Kiongozi na Waziri Mkuu wa wakati ule kwa maana ya kuona yatokanayo. 
Mheshimiwa Naibu Spika, ninachoweza kusema cha uhakika ni kwamba kwa kweli mikutano ile ina manufaa makubwa kwa sababu niliona katika kikao kile baadhi ya mambo ambayo yalionekana yana utata, tuliyatolea maelezo na tukakubaliana kwamba yaendelee. Kwa hiyo, nafikiri kwa vile kuna shauku kubwa pengine juu ya nini hasa kimeishazungumzwa mpaka leo, mimi nafikiri hakuna ubaya, tunaweza tukamwomba Waziri wa Muungano baadaye kadri Bunge litakavyotaka, pengine tujaribu kuonyesha ni mambo gani mpaka sasa yamezungumzwa, yapi bado yanaendelea kwa njia ya kauli ili pengine muweze kupata nafasi ya kujua kinachoendelea katika mazungumzo hayo. (Makofi)

NAIBU SPIKA: Asante! Na hajawasilisha hotuba yake, kwa hiyo kuna nafasi. 


MHE. KHERI KHATIB AMEIR: Mheshimiwa Naibu Spika, kwa kuwa Mheshimiwa Rais alikuwa na utaratibu wa kuhutubia nchi au kuhutubia wananchi katika vyombo vya habari kila mwezi; na kwa kuwa sasa hivi imefika kiasi cha miezi miwili/mitatu au hata minne bado hajahutubia Taifa au hajahutubia Watanzania; na kwa vile Watanzania walikuwa wakifuatilia sana na wana shauku sana kumsikia Rais wao baaadhi ya mambo kwamba anazungumza wazi na hilo halifanyiki; Mheshimiwa Waziri Mkuu anaweza kutueleza nini katika hilo na anaweza kutusaidia vipi ili utaratibu ule uendelee?

WAZIRI MKUU: Mheshimiwa Naibu Spika, naomba kumjibu Mheshimiwa Ameir swali lake zuri kama ifuatavyo:- Ni kweli kwamba Mheshimiwa Rais alijiwekea utaratibu wa kuzungumza na wananchi kila mwisho wa mwezi kupitia vyombo vya habari na alikuwa anatumia luninga zaidi,  lakini na redio nazo zilikuwa zinapata fursa hiyo, na kwa kweli ni utaratibu mzuri kwa sababu wananchi wanapata fursa ya kumsikiliza na kujua mambo makubwa ambayo wanataka Taifa lijue. Lakini, nakubali vile vile kwamba ni kweli kwa miezi nafikiri kama miwili hivi, sina hakika kama ni mitatu/minne, lakini angalau miwili nina uhakika, Rais hakupata nafasi kwa wakati uliotakiwa kuweza kutekeleza hiyo azma yake. Lakini, nataka niseme ni kutokana tu na majukumu na hasa baada ya kuwa amekuwa Mwenyekiti wa AU, amelazimika kuwa na mambo mengi, kwa hiyo, wakati mwingine tarehe zinapofika, yuko nje ya nchi na hajapata nafasi ya kuweza kufanya hiyo kazi. Lakini wala sitaki kusema kwamba nitamshauri kwa sababu najua analijua, nafikiri punde akipata nafasi tu, atarudi tena kwenye utaratibu ule kwa sababu ni mzuri sana kwa Watanzania. (Makofi)

MHE. MZEE NGWALI ZUBEIR: Mheshimiwa Naibu Spika, nashukuru kwa kunipatia nafasi hii kumuuliza Waziri Mkuu. Mheshimiwa Waziri Mkuu, tunafaidika nini hasa katika Maonyesho ya Biashara ya Saba Saba wakati ambapo Watanzania hatubadiliki katika mauzo ya nje na ya ndani? (Kicheko)

WAZIRI MKUU: Mheshimiwa Naibu Spika, naomba nijibu swali la Mheshimiwa Mbunge, rafiki yangu sana huyu Bwana, sasa leo kanipa swali gumu kweli kweli! Lakini, maonyesho yale, mimi naamini wengi tunakwenda kwenye maonyesho yale na mimi safari hii nilipata nafasi ya kwenda kushiriki katika maonyesho yale. Mimi nadhani ziko faida nyingi. Kwanza, ni Watanzania wenyewe kupata nafasi ya kwenda kuona maonyesho yale yana kitu gani na wanapata elimu vile vile kwa sababu baadhi ya vitu tunavyoviona katika maonyesho yale si rahisi kuviona katika mazingira ya kawaida isipokuwa unapokuwa kwenye mkusanyiko wa wazalishaji na wafanyabiashara pale kwenye uwanja wa maonyesho.
Mheshimiwa Naibu Spika, lakini la pili mimi nilipopita pale nilipata fursa ya kutembelea mabanda ya Pride, nikatembelea banda la Mama Mkapa, nikatembelea banda la SIDO, kwa hakika mabanda yale mimi yalinipa elimu kubwa sana kuona Wajasiriamali wadogowadogo wanavyoweza kunufaika na taratibu za Serikali zilizopo hivi sasa, na kwa mtu mwingine yeyote aliyepita pale atatoka na dhamira kwamba kumbe maonyesho yale yana manufaa na ajue ni wapi anaweza akapata elimu inayohusika.


Mheshimiwa Naibu Spika, lakini jambo la tatu mimi kama kiongozi wa shughuli za Serikali hapa nilipopata nafasi ya kwenda kutembelea na kuona matrekta yale madogo, nikaona matrekta makubwa, nimekwenda kwenye banda la Nyumbu nikaona matengenezo ya mashine kwa ajili ya kufyatua tofali ambazo zinaweza zikasadia sana kupunguza uharibifu wa mazingira. 


Mheshimiwa Naibu Spika, kwa kweli niliporudi niliwaandikia Wakuu wa Mikoa wote kuwataka waende wakatembelee vituo vyote vinavyouza yale matrekta, waende Nyumbu wakaone ile kazi nzuri inayofanyika ili wawe na mipango ya kuweza kuona namna tunavyoweza kutumia matrekta yale madogo, yale makubwa na hata zile mashine za kufyatua tofali.


Mheshimiwa Naibu Spika, ningeweza nikasema maneno mengi lakini kwa ujumla nasema maonyesho yale pamoja na haya niliyoyasema yanatuwezesha vilevile kupata watu kutoka nje wanaotaka kununua biashara fulani fulani kutoka kwetu, lakini na sisi tunapata fursa vilevile ya kuona wale waliotoka nje tuwe na fursa kuweza kuona ni mambo gani tunaweza tukapata kutoka kwao.


Mheshimiwa Naibu Spika, nakushukuru sana.


NAIBU SPIKA: Waheshimiwa Wabunge dakika thelathini kwa  Waziri Mkuu zimekwisha kwa niaba yenu napenda kumshukuru sana Mheshimiwa Waziri Mkuu, naomba ukae.

Waheshimiwa Wabunge kama nilivyosema kwa niaba yenu naomba tena nimshukuru Waziri Mkuu kwa umahiri wake wa kuweza kujibu maswali yetu, na kwa sababu huu ni utaratibu mpya inabidi tuendelee kufanya tathmini kila tunapomaliza. 


Waheshimiwa Wabunge tumeuliza maswali yale ya binafsi kabisa badala ya kisekta, mkimwuuliza hivi si fair na matokeo yake huwezi kujibiwa inavyostahili. Tunachokitaka ni maswali ya kisera, ya Taifa na Kimataifa usije ukasema leo kijiji changu fulani…… nataka hivi… haiwezekani Waziri Mkuu hawezi kujibu maswali ya namna hiyo.


Waheshimiwa Wabunge leo nimewastahi sana wale waliohusika na ninaomba wiki ijayo tuwe makini, unapotaka kumwuuliza Waziri Mkuu jiandae wiki nzima hata ukishauriana na wenzio swali la namna gani litakuwa sahihi, kwa hiyo tunataka yawe na uzito ule ule.


Waheshimiwa Wabunge nina vi-note vya Wajumbe wengi hapa wanasema mnazidi kupunguza umuhimu wa maswali.

PAGE  
8

